Матурлыкка омтылыйк
(Сыйныф сәгате)

Гөлнара РӘХМӘТУЛЛИНА, Фирдания ГЫЙНИЯТУЛЛИНА,

Балтач районы Көшкәтбаш башлангыч мәктәбенең I квалификация категорияле укытучылары
Максат: матурлыкны күрә, тудыра һәм саклый белергә өйрәтү. Кеше тормышындагы әһәмиятен күрсәтү.
Бурычлар:
– матурлык төшенчәсенең күпкырлы мәгънәсен ачыклау;
– гадел, иҗади рәвештә хезмәт итү һәм эш нәтиҗәсендә, кылган гамәлләреңдә матурлыкны күрә белү күнекмәсен формалаштыру;

– татар халкының һәм башка милләт кешеләренең рухи байлыклары белән кызыксыну, аларга карата хөрмәт тәрбияләү.
Җиһазлау: композиция төзү өчен төсле тасмалар, муенсалар, ваза, агач ботаклары; агач рәсеме, компьютер презентациясе.

Сыйныф сәгатенең барышы

I. Оештыру өлеше. Мотивация
– Хәерле көн, укучылар! Мин Гөлнара апагыз булам. Без бүген сезнең белән сыйныф сәгатенә җыйналдык. Кыска гына вакыт аралыгы булса да, бер-беребезне аңлап, яратып өлгерербез дип ышанам.

II. Уку мәсьәләсен кую

Матурлык ул якты дөнья,
Сулар һава.

Күзләр безнең матурлыкны

Үзе таба.

Матурлык ул – зәвыклылык,

Якты җиһан.

Тирә-юньгә матурлык бит

Бик күп сыйган.

Карыйм сезгә: бик матурлар.

Сез матурлык.

Матур үтсен бу чарабыз.

Шаккатырлык!

– Димәк, без сезнең белән, укучылар, нәрсә турында сөйләшербез? (Матурлык турында.)
III. Уку мәсьәләсен чишү
– Әйе, бүгенге сыйныф сәгатенең темасы «Матурлыкка омтылыйк» дип атала.

1 нче слайд
– Нәрсә соң ул матурлык? Матурлык ул бер генә төрле буламы?

2 нче слайд

Ә менә «Татар теленең аңлатмалы сүзлеге»ндә матурлык сүзенә нинди аңлатма бирелде икән? 

1) Матур, гүзәл, күңелгә рәхәтлек, ләззәт бирә торган нәрсә; матур, сокланырлык урыннар.

2) Ягымлы, сөйкемле, үзенә җәлеп итә торган тышкы кыяфәт; кеше характерындагы, эшчәнлегендәге хуплана торган сыйфат.
– Матурлык ул киң төшенчә. Аны һәркем үзенчә аңлый. Берәү матурлыкны хезмәттән күрсә, кемгәдер кешедәге матурлык мөһим.
3 нче слайд (Кояш, чәчәкләр, әби, түбәтәй, табигать күренеше, ветеран.)
– Хәзер слайдка игътибар итик. Сез матурлыкны кайсы рәсемдә күрдегез? Ни өчен бу чәчәкне сайладың? Ә кем матурлыкны башка рәсемдә күрде? Рәхмәт, укучылар, сез матурлыкны барлык өлкәдә дә күрә беләсез икән?
Тышкы кыяфәте, эчке дөньясы, яхшы эш-гамәлләре белән матур кешеләр дә күп тирә-ягыбызда. Кем өчендер газиз әнисе, кемгәдер укытучысы, кайберәүләргә җыерчыклар кунган күрше әбисе матур тоела.
Кеше әйләнә-тирәдәге матурлыкны күрә, тоя белергә тиеш. 

4 нче слайд

– Хәзер мин төркемнәргә матурлыкка бәйле булган сораулар бирәм.
1 нче төркемгә сорау: Сезнең өчен матур кеше нинди ул? 
2 нче төркемгә сорау: Бүгенге көн матурмы? Аның матурлыгын нәрсәдә күрәсез?
3 нче төркемгә сорау: Кеше матурлык тудыра аламы? Ничек?
– Әйе, сезнең фикерләрегез белән килешәм. Иң мөһиме – матурлыкны бар җирдә, бар нәрсәдә таба һәм күрә генә белергә кирәк.
– Ә матурлыкны һәркем тудыра аламы соң? Әйдәгез, без дә үз кулларыбыз белән матурлык тудырабыз.

Ә хәзер мин төркемнәргә эш тәкъдим итәм. Менә шушы гап-гади агач ботакларыннан үз кулларыбыз белән могҗиза ясап куйыйк һәм аңа исем уйлыйк (талгын гына көй яңгырый).
(1 нче төркем ботаклар һәм төсле тасмалар, 2 нче төркем ботаклар һәм муенса-алкалар, 3 нче төркем ботаклар һәм бантиклар белән эш итә.)
– Менә сез дә үз кулларыгыз белән матурлык тудыра аласыз икән. Ә сезнең җирлектә дә гап-гади әйберләрдән матурлык тудыручылар бармы? (Укучыларның чыгышлары тыңлана.)
– Матурлык ул янәшәдә генә. Сыйныф бүлмәсендә дә матурлык җитәрлек. Ягез әле кайсыгыз кайда, нинди матурлык күрә, шул урынга барып басыгыз.

– Син ни өчен тәрәз төбендәге гөл янында тукталдың? (Берничә сорау бирелә.)

– Безнең халык хезмәттән, тормыштан тәм-ямь табып яши. Ә башка халыкта ничек икән? Мәсәлән, японнар табигатьнең һәр күренешенә, үзләре тудырган матурлыкка сокланып яшәүчеләр.

5 нче слайд

– Алар табигатьнең матурлыгын бик яраталар һәм шул матурлыкны сакларга тырышалар. Чәй йорты дигән махсус йортлары бар. Бу йорт эчендә җиһаз юк. Анда үзләре генә яки дуслары белән бергә нәрсәгә дә булса сокланып утыралар. Вазага яки картинага карап сокланып, яшел чәй эчәләр, шигырьләр укыйлар. Мәктәптә үк балаларга матурлыкны күрә белергә өйрәтә торган дәресләр бар. Бу дәресләрдә алар соклану шигырьләре язалар. Бу шигырьләр «хокку» дип атала.
6 нчы слайд

Хокку ул – өч юлдан торган рифмасыз япон шигыре:
Аллы-гөлле роза куаклары

Төсе матур,

Үзе хуш исле.

– Мин сезне, укучылар, иҗади эшкә чакырам. Хәзер сезгә хоккуның ике юлын тәкъдим итәм, өченче юлын төркемнәрдә иҗат итеп бетерегез.
7 нчы слайд

Гап-гади ботактан,

Искиткеч матурлык тудырдык

1) Без ничек булдырдык!
2) Сокланып туймаслык!
3) Шәп булды дип уйладык!
– Рәхмәт, бик матур юллар иҗат иттегез.

IV. Белемнәрне ныгыту

– Мин хәзер сезне бер уенга чакырам. Мин сезгә җөмләләр әйтәм. Әгәр сез җөмләдәге фикерләр белән килешәсез икән – торып басыгыз, килешмәгән очракта урыннарыгызда калыгыз:
1) Матурлык ул урамда без ташлап калдырган матур конфет кәгазьләре.

2) Матур киенгән кеше генә матур була.

3) Яхшы гамәлләр кылу да матурлык.

4) Матурлык ул үзеңне генә ярату.

5) Кешеләргә елмая алу да матурлык.

6) Мәктәп җиһазларына матур рәсемнәр ясау да матурлык.
IV. Йомгаклау
– Бүген сез үзегезгә нинди файдалы мәгълүмат алдыгыз?

– Бүгенге очрашудан соң матурлык турындагы фикерләрегез үзгәрмәдеме?
Кластер үткәрү («Матурлык агачы» төзү)
– Мин сезгә яфраклар өләшәм. Сезнеңчә нинди кеше матур була? Матур кешегә хас сыйфатны шул яфракка язып, агачка беркетегез. Менә без сезнең белән матурлык агачын тудырдык. Сезнең һәркайсыгызның матур кешеләр булачагына мин нык ышанам. Матурлык дөньяны коткарыр дигән әйтем бар. Дөрестән дә күңелләрендә бары тик матур уйлар йөрткән, матур эш-гамәлләр кылган кешеләр булганда яшәве рәхәт, дөнья тыныч булыр. Без матурлык эчендә яшибез. Ул безнең җырларыбызда да чагыла.
7 нчы слайд (җыр сүзләре белән)
Син дә җырла батыр егет,

Син дә җырла матур кыз.

Матур булсын, матур булсын,

Матур булсын бу тормыш!

– Мин сезнең һәрберегезнең матур гамәлләргә бай булган кызлар-егетләр булып үсәчәгегезгә ышанам. Чын матурлыкны күрергә өйрәнегез. Онытмагыз, кешенең йөзе дә, киеме дә, уйлары да, эше дә матур булырга тиеш. Матурлыкның көче нәкъ шунда!
